
Lesakatik Lizartzara 
Orain dela hamar urte, 

oraindik ere frankismoak utzitako 
hutsunean esperantza franko ho-
zitzen zelarik, euskaltzale mordo 
bat bildu ginen Lesakara. Alderdi 
abertzaleek (eta besteez ezer ez 
esatea onena) gerorako utzi nahi 
zuten nazio-hizkuntzaren berres-
kurapena; de facto erdararen za-
palketa azkartuz eta bedeinkatuz. 
Eta horrela, erabilpena bultza-
tzeko asmotan, alderdi politikoe-
tatik at mugitzekoa zen Euskal 
Herrian Euskaraz taldea sortu 
zen. 

Ekintzan abiatu ginen zalu; eta 
berehala ezagutu zuten gartzela 
E.H.E.ko militanteek, eta euska-
raren aldeko manifestazioak 
ugaldu. Eta herriz herri ideia oi-
narrizkoenak azaltzen hasi ginen 
Erakundea gotortu egin zen, eta 
bilerak eta ekintzak hedatu. Nik 
neuk bederen oso oroitzapen ona 
gorde dut urte lantsu haietaz. 

«Elebitasuna»ren gezurra so-
matzen genuen orduan. Baina 
frankismotik irten berriak, «elebi-
tasunaz» mintzatu ahal izatea ba-
karrik, pozgarri zitzaigun Baina 
urteetan barrena, bai praktikan 
eta bai teoriaren sakonketan, hau 
erreparatu genuen: «elebitasun 
orekatua»rena, gezurra zela. Ele-
bidun bakarrak gu euskaldunok 
ginela. Eta, hitz batez, beste 
urrats bat egin behar genuela au-
sarki, Elebakartasunaren beharra 
azpimarratuz. 

Mackey soziolinguista fama-
tuak ireki zigun bidea: «Hizkuntz 
komunitate» batean bi hizkuntza 
baldin badaude, eta bi hizkuntzok 
funtzio berberak baldin badituzte, 
bata sobera da, eta itzaldu egiten 
da». Quebectarrek eta Flandreta-
rrek gauza bera esaten dute. Eta 
Helsinkiko Unibertsitatera orain 
dela lau urte joan nintzenean, ar-

buio berbera topatu nuen Helsin-
kiko sueziarren artean (hango mi-
norizatuen artean, beraz); «guk 
ez dugu elebitasunaz ezer jakin 
nahi», esan zidaten. 

Gure herrian ere, gertatu da la-
rririk eta aztergarririk hamar urte 
horretan. Alde batetik. E.H.E. 
mugimendua ezker abertzalearen 
eskuetara pasa da; gainerakoek 
instituzio ofizialetatik at lanik ez 
egitea erabaki baitute. Eta bes-
tetik, hasierako gure susmoak go-
tortu egin dira: Catalunyan kata-
lanera ardatz bihurtu bada ere 
(eta ez panfletoetan bakarrik), 
Euskal Herrian euskara, lehen 
bezala, bizieratik eta eguneroko 
erabilpenetik at dago. Areago: 
ohitu egin gara. Eta arazoa, 
Eiren bezala, «ad calaendas 
graecas» bidali da. Euskal kultu-
raren alorrean, nazio-hizkuntza 
ezagutu ere egiten ez duten per-
tsonengan utzi da (Recalde, Bar-
berá, Felones, eta abar mila 
aldiz); eta euskara erabiltzea pro-
bokazio bihurtu da. Ondorioz 
AEK behera doa; baina guztiz 
instituzionalak diren eginkizunak 
ere, behera: Unibertsitatetako 
euskal lerroek, adibidez, ikasle-
kopuruaren urritzea ezagutzen 
dute leku guztietan. 

E.H.E.en beharra, beraz, 
orain dela hamar urte bezain osoa 
da; behar hori handitu egin dela 
ez esatekotan. Lesakan ezagutu 
genuen su-pindar hura piztu be-
harra dago. 

Eta E.H.E.en zuzia udal eleba-
karrek hartua dutenez gero, bai 
E.H.E. bera eta bai Lizartzako 
Biltzarra geure indar guztiez bul-
tzatu behar direla esango nuke. 
Datorren 19ra arte, beraz. Eta 
eutsi! 

